
HUQUQIY BOʻSHLIQ FENOMENI VA UNI 
BARTARAF ETISH: OʻZBEKISTON FUQAROLIK 

QONUNCHILIGI MISOLIDA
Eshturdiyeva Farangiz Baxodir qizi,

O‘zbekiston Respublikasi Prezidenti huzuridagi 
Qonunchilik va huquqiy 

siyosat instituti yetakchi ilmiy xodimi
ORCID: 0009-0001-3178-4683

e-mail: farangizbahodirovna@gmail.com 

Annotatsiya. Maqolada huquqiy boʻshliq fenomeni va uni bartaraf etish masalalari atroflicha 
nazariy hamda amaliy tahlil qilingan. Tadqiqotda huquqiy boʻshliqlar huquq tizimning rivojlanish 
jarayonida vujudga keladigan obyektiv va murakkab hodisa sifatida baholanib, ularning fuqarolik 
qonunchiligida namoyon boʻlish shakllari ochib berilgan. Maqolaning maqsadi huquqiy boʻshliqlarni 
aniqlash mezonlari va turlarini ilmiy asoslash, milliy va xorijiy huquqshunoslik doktrinasida shakllangan 
yondashuvlarni qiyosiy tahlil qilish hamda Oʻzbekiston fuqarolik qonunchiligi misolida huquqiy 
boʻshliqlarni bartaraf etishning aniq huquqiy mexanizmlarini ishlab chiqishdan iborat. Tadqiqotda 
tizimli tahlil, qiyosiy-huquqiy, normativ-huquqiy va doktrinal usullardan foydalanilgan. Mahalliy va 
xorijiy olimlarning huquqiy boʻshliqqa oid qarashlari umumlashtirilib, fuqarolik qonunchiligida shaxsiy 
nomulkiy huquqlar, shaxsiy hayot daxlsizligi, tasvirlar va shaxsiy maʼlumotlarni himoya qilish bilan 
bogʻliq huquqiy boʻshliqlar aniqlangan. Maqolada huquqiy boʻshliqlarni bartaraf etishga qaratilgan 
aniq normativ-huquqiy va institutsional tavsiyalar ilgari surilib, huquqiy monitoringni kuchaytirish, 
rekodifikatsiya jarayonlarini takomillashtirish, qonun ijodkorligida huquqiy boʻshliqlarni barvaqt 
aniqlash mexanizmlarini joriy etish zarurligi asoslantirilgan. Tadqiqot natijalaridan qonun ijodkorligi 
amaliyotida, fuqarolik qonunchiligini takomillashtirishda, ilmiy tadqiqotlarda foydalanish mumkin.

Kalit soʻzlar: huquqiy boʻshliq, huquqiy boʻshliq fenomeni, fuqarolik qonunchiligi, huquqiy tartibga 
solish, shaxsiy nomulkiy huquqlar, huquqiy monitoring, rekodifikatsiya, qonun ijodkorligi, yuridik texnika

ФЕНОМЕН ПРАВОВОГО ПРОБЕЛА И ЕГО УСТРАНЕНИЕ: НА ПРИМЕРЕ 
ГРАЖДАНСКОГО ЗАКОНОДАТЕЛЬСТВА УЗБЕКИСТАНА

Эштурдиева Фарангиз Баходир кизи, 
ведущий научный сотрудник 

Института законодательства и правовой политики 
при Президенте Республики Узбекистан 

Аннотация. В статье осуществлён всесторонний теоретический и практический 
анализ феномена правового пробела и способов его преодоления. В рамках исследования 
правовые пробелы рассматриваются как объективное и сложное явление, возникающее в 

процессе развития правовой системы, и раскрываются формы их проявления в гражданском 
законодательстве. Цель статьи заключается в научном обосновании критериев выявления и 
классификации правовых пробелов, проведении сравнительного анализа подходов, сложившихся 
в национальной и зарубежной правовой доктрине, а также в разработке конкретных 
правовых механизмов их устранения на примере гражданского законодательства Республики 
Узбекистан. В исследовании использованы системный анализ, сравнительно-правовой, 
нормативно-правовой и доктринальный методы. Обобщены взгляды отечественных и 
зарубежных учёных на проблему правового пробела, выявлены правовые пробелы в сфере 
личных неимущественных прав, неприкосновенности частной жизни, защиты изображений 
и персональных данных в гражданском законодательстве. В статье сформулированы 
конкретные нормативно-правовые и институциональные рекомендации, направленные на 
устранение правовых пробелов, обоснована необходимость усиления правового мониторинга, 
совершенствования процессов рекодификации, а также внедрения механизмов раннего 
выявления правовых пробелов в законотворческой деятельности. Результаты исследования 
могут быть использованы в практике законотворчества, при совершенствовании 
гражданского законодательства и в научных исследованиях.

Ключевые слова: правовой пробел, феномен правового пробела, гражданское 
законодательство, правовое регулирование, личные неимущественные права, правовой 
мониторинг, рекодификация, законотворчество, юридическая техника

THE PHENOMENON OF LEGAL GAPS AND THEIR ELIMINATION: 
ON THE EXAMPLE OF UZBEKISTAN’S CIVIL LEGISLATION

Eshturdieva Farangiz Bakhodir kizi,
Leading Research Fellow at the Institute of Legislation and 

Legal Policy under the President of the Republic of Uzbekistan

Abstract. The article provides a comprehensive theoretical and practical analysis of the phenomenon 
of legal gaps and the mechanisms for their elimination. Legal gaps are examined as an objective and 
complex phenomenon arising in the process of development of the legal system, and the forms of their 
manifestation in civil legislation are revealed.The purpose of the article is to substantiate the criteria 
for identifying and classifying legal gaps, to conduct a comparative analysis of approaches developed 
in national and foreign legal doctrine, and to elaborate specific legal mechanisms for eliminating legal 
gaps using the example of the civil legislation of the Republic of Uzbekistan. The study employs methods 
of systemic analysis, comparative legal analysis, normative legal analysis, and doctrinal research. 
The views of national and foreign scholars on the issue of legal gaps are generalized, and legal gaps 
in civil legislation related to the protection of personal non-property rights, the inviolability of private 
life, the protection of image, and personal data are identified. The article proposes specific normative 
and institutional recommendations aimed at eliminating legal gaps, substantiates the necessity of 
strengthening legal monitoring, improving recodification processes, and introducing mechanisms for 
the early identification of legal gaps in lawmaking activities. The findings of the study may be used in 
lawmaking practice, in improving civil legislation, and in further scientific research.

Keywords: legal gap, phenomenon of legal gap, civil legislation, legal regulation, personal 
non-property rights, legal monitoring, recodification, lawmaking, legal technique

Kirish
Huquqiy boʻshliqlarni aniqlash va ularni 

bartaraf etish masalasi zamonaviy huquq ti-
zimlarining barqarorligi, izchilligi va sama-

radorligini taʼminlashda muhim ilmiy-amaliy 
ahamiyat kasb etadi. Jamiyatning iqtisodiy, 
ijtimoiy va texnologik rivojlanishi natijasida 
yangi ijtimoiy munosabatlar vujudga kelib, 

ularning bir qismi amaldagi normativ-hu-
quqiy tartibga solish doirasidan tashqarida 
qolmoqda. Natijada huquqni qoʻllash amali-
yotida turli talqinlar, huquqiy noaniqliklar va 
nizolar yuzaga kelmoqda. Ayniqsa, fuqarolik-
huquqiy munosabatlar sohasida bunday hu-
quqiy boʻshliqlar shaxsiy nomulkiy huquqlar, 
shaxsiy hayot daxlsizligi, tasvirlar va shaxsiy 
maʼlumotlarni himoya qilish bilan bogʻliq mu-
nosabatlarda yaqqol namoyon boʻlmoqda. 
Oʻzbekiston sharoitida huquqiy tizimni mo-
dernizatsiya qilish, raqamli iqtisodiyotni ja-
dal rivojlantirish, sunʼiy intellekt va moliya-
viy texnologiyalarni joriy etish jarayonlari 
fuqarolik qonunchiligida mutlaqo yangi mu-
nosabatlarni shakllantirmoqda. Ushbu muno-
sabatlarning amaldagi huquq normalari bilan 
yetarli darajada qamrab olinmasligi fuqaro-
lik qonunchiligida huquqiy boʻshliqlar paydo 
boʻlishiga olib kelmoqda. Shu bois huquqiy 
boʻshliq fenomenini nazariy jihatdan chu-
qur tahlil qilish, ularni aniqlash mezonlarini 
belgilash va bartaraf etishning huquqiy me-
xanizmlarini ishlab chiqish fuqarolik huquqi 
nazariyasi va amaliyoti uchun dolzarb vazifa 
hisoblanadi. 

Mazkur tadqiqotning maqsadi huquqiy 
boʻshliq fenomenini nazariy jihatdan asos-
lash, huquqiy boʻshliqlarni aniqlash mezonla-
ri va turlarini ilmiy jihatdan tavsiflash hamda 
Oʻzbekiston fuqarolik qonunchiligi misolida 
ularni bartaraf etishning asosiy huquqiy me-
xanizmlarini tahlil qilishdan iborat. 

Tadqiqotning obyekti huquqiy boʻshliqlar 
bilan bogʻliq ijtimoiy munosabatlar boʻlsa, 
predmeti huquqiy boʻshliqlarni aniqlash va 
ularni bartaraf etishning nazariy hamda ama-
liy usullari hisoblanadi. 

Huquqiy boʻshliq masalasi nazariy jihat-
dan koʻplab olimlar tomonidan oʻrganilgan 
boʻlib, ularning orasida V.V. Lazarevning “hu-
quqdagi boʻshliq – huquqning sukuti” tamo-
yiliga asoslangan ishlari alohida oʻrin tutadi. 
Uning fikricha, boʻshliqni aniqlash uchun tar-
tibga solinishi lozim boʻlgan ijtimoiy muno-
sabat mavjud, biroq norma bu munosabatni 

qamrab ololmaydigan holatlar aniqlanishi lo-
zim (Lazarev, 1969). 

Shuningdek, Gʻarbiy Yevropa ilmiy mak-
tablarida huquqiy boʻshliq doktrinasi sud va 
parlament oʻrtasidagi vakolatlar chegarasi-
ni aniqlash nuqtayi nazaridan yondashilgan. 
J.  Kelsen bu borada shunday deydi: “Norma-
tiv tizimda boʻshliqlar davlatning iyerarxik 
normalar modeli doirasida yuzaga keladigan 
struktura muammosidir”. U huquqiy tizimda-
gi boʻshliqlarni normativ piramida va Grund-
norm konsepsiyasi doirasida tahlil qilgan 
(Kelsen, 1967). G. Hart “qonunning ochiq tu-
zilishi” tushunchasini joriy etib, boʻshliqlarni 
normaning tabiiy noaniqligidan kelib chiqi-
shini asoslaydi (Hart, 1961). Yuridik talqin, 
noaniqlik va boʻshliqning mantiqiy-huquqiy 
tabiatini oʻrgangan Skandinaviya huquqiy 
realizmi vakili A.  Pekzenik esa boʻshliqlarni 
mantiqiy-tahliliy yondashuv asosida, norma-
tiv oqsash sifatida izohlaydi (Peczenik, 2008). 

Zamonaviy tadqiqotchilar huquqiy 
boʻshliqlarni tartibga solishning institutsio-
nal usullarini, konstitutsiyaviy nazoratning 
rolini, “salbiy huquq ijodkorligi” fenomeni-
ni keng oʻrgangan. Masalan, Aleksi normativ 
boʻshliqlarni “huquqning strukturasi”, “prin-
siplar va qoidalar” ajratilishi orqali tahlil qi-
ladi (Alexy, 1989). P.  Kreyg Yevropa kons-
titutsiyaviy nazorati, sudlar roli va huquqiy 
boʻshliqlarni institutsional boshqarish masa-
lalarini oʻrgangan va u institutlar darajasida-
gi boʻshliqlarni konstitutsiyaviy nazoratning 
samaradorligi bilan bogʻlaydi (Craig, 2012). 
N.  Bobbio huquqiy tizimlar, boʻshliqlar, 
kolliziyalar va ularni bartaraf etish mexa-
nizmlarini chuqur tahlil qiladi va huquqiy 
boʻshliqlarni huquqiy tizimning strukturaviy 
muammosi sifatida baholaydi (Bobbio, 1993). 

Milliy qonunchilikda ham huquqiy 
boʻshliqlar masalasi yetarlicha tadqiq etilgan. 
Milliy qonunchilikda huquqiy boʻshliqlar mu-
ammosini kompleks va tizimli tarzda tadqiq 
etgan olimlardan biri professor Sh.A. Saydul-
layev bo‘lib, uning “Huquqdagi boʻshliqlar va 
ularni bartaraf etish yoʻllari” nomli monogra-

fiyasi hamda qator ilmiy maqolalarida huqu-
qiy boʻshliq tushunchasi nafaqat normativ-
huquqiy yetishmovchilik, balki huquq ijod-
korligi va huquqni qoʻllash jarayonida yuzaga 
keladigan murakkab tizimli hodisa sifatida 
talqin qilinadi (Saydullayev, 2024).

Sh.A. Saydullayev huquqiy boʻshliqni hu-
quqiy tartibga solish doirasiga kiruvchi ijti-
moiy munosabatlarning amaldagi norma-
tiv-huquqiy hujjatlarda toʻliq yoki qisman 
ifoda etilmaganligi bilan bogʻliq holat sifati-
da baholab, ularning kelib chiqishiga obyek-
tiv va subyektiv omillar taʼsir koʻrsatishini 
asoslaydi. Olim huquqiy boʻshliqlarni aniq-
lash jarayonini bosqichma-bosqich amalga 
oshiriladigan ilmiy-amaliy faoliyat sifatida 
koʻrib, boʻshliqlarni aniqlash, baholash va 
bartaraf etish mexanizmlarini huquq ijod-
korligi jarayoni bilan uzviy bogʻliq holda 
tahlil qiladi. 

Shuningdek, Sh.A. Saydullayev huquqiy 
boʻshliqlarni bartaraf etishda normativ-hu-
quqiy hujjatlarni takomillashtirish, huquq 
ijodkorligi mexanizmlarini modernizatsiya 
qilish hamda huquqiy tartibga solishda tizimli 
va muvozanatli yondashuvni qoʻllash zarur-
ligini taʼkidlaydi. Ushbu yondashuv huquqiy 
boʻshliqlarni faqat huquqiy kamchilik sifatida 
emas, balki huquq tizimining rivojlanish jara-
yonidagi obyektiv holat sifatida baholash im-
konini beradi. 

Xususan, N. Saburov huquqdagi boʻsh-
liqni tartibga solinishi zarur boʻlgan ijtimoiy 
munosabatlarning amaldagi qonunchilikda 
huquq normalari bilan toʻliq yoki qisman 
qamrab olinmagan holati sifatida taʼriflaydi 
(Saburov, 2007). M.I. Abdullayev esa qo-
nunchilikdagi boʻshliqni muayyan ijtimoiy 
munosabatlarni tartibga solish uchun zarur 
boʻlgan huquqiy normaning mavjud emasli-
gi bilan izohlaydi (Abdullayev, 2003). Ush-
bu yondashuvlar huquqiy boʻshliq fenome-
nini nafaqat normativ yetishmovchilik, balki 
huquq tizimining rivojlanish jarayonidagi 
obyektiv holat sifatida baholash imkonini 
beradi. 

Asosiy qism 
Tadqiqot obyekti – huquqiy boʻsh-

liqlarning oʻzi, predmeti esa ularni aniqlash 
va bartaraf etishning nazariy hamda ama-
liy mexanizmlaridir. Ushbu metodlarning 
uygʻun holda qoʻllanishi huquqiy boʻshliq 
muammosini kompleks ilmiy yondashuv 
asosida tadqiq etish imkonini berdi. Tadqi-
qot metodologiyasi huquqiy boʻshliqlarni 
ilmiy jihatdan tahlil qilishga imkon beruv-
chi kompleks yondashuv asosida belgilan-
di. Tegishli qonunlar, kodekslar, Prezident 
nutqlari, davlat dasturlari va xalqaro hujjat-
larning mazmuni normativ-huquqiy usulda 
oʻrganildi. Doktrinal tahlil metodi yordamida 
huquqiy boʻshliq tushunchasiga oid nazariy 
qarashlar va olimlarning ilmiy ishlari tahlil 
qilingan. Tizimli tahlil usuli orqali huquqiy 
boʻshliqlarning kelib chiqish sabablari, ular 
bilan bogʻliq ijtimoiy-huquqiy oqibatlar va 
ularni bartaraf etishning institutsional vosi-
talari oʻzaro bogʻliqlikda baholandi. 

Qonun ijodkorligi siyosatining aso-
siy maqsadlaridan biri – qonunchilikda-
gi boʻshliqlarni bartaraf etish uchun zarur 
shart-sharoitlarni yaratishdan iborat. Bunday 
boʻshliqlar huquqiy tizimdagi kamchiliklar-
ning bir koʻrinishi sifatida qaraladi (Jadval). 

V.V. Lazarevning fikriga koʻra, huquqda-
gi boʻshliqlarning mavjudligini quyidagi ho-
latlar bilan belgilash mumkin: avvalo, har 
qanday boʻshliq amaldagi huquq tizimining 
mazmunidagi boʻshliqdir. Yaʼni, mavjud maz-
mun tegishli huquqiy tizim bilan asoslangan 
bo‘lishi kerak. Boʻshliqni aniqlashning oʻzi 
yetarli emas, uni bartaraf etish uchun mazkur 
normaning amaldagi huquq tizimida mavjud 
boʻlishi zarurligini asoslash lozim. 

Yana bir muhim jihat – isbotlash kerak. 
Shu tariqa, huquqdagi boʻshliq – bu norma-
lar (huquqiy tartibga soluvchi qoidalar)ning 
toʻliq yoki qisman yoʻqligi boʻlib, ularning za-
rurligi jamiyatdagi ijtimoiy munosabatlar ri-
voji, amaliy muammolarni hal etish ehtiyoji, 
amaldagi qonunchilik mazmuni, tamoyillari 
va siyosati bilan belgilanadi. Obrazli qilib ayt-

ganda, huquqdagi boʻshliq – bu “huquqning 
sukuti”dir (Lazarev, 1974). 

Bunday boʻshliqlarning mavjudligi ja-
miyatda butun huquqiy tizimning rivojlani-
shiga salbiy taʼsir koʻrsatadi. Chunki ayrim 
normativ-huquqiy hujjatlar mavjud boʻlsa-
da, ular yuridik kuchga ega boʻlmaydi yoki 
boshqa sabablarga koʻra amalda ishlamay-
di. Buning sababi shundaki, ularning kuch-

ga kirishi va amalga oshirilishi uchun bir 
qator boshqa huquqiy manbalarni qabul qi-
lish zarur boʻladi. Mazkur holat Oʻzbekiston 
Respublikasida ham dolzarb bo‘lib, ay-
niqsa, huquqiy modernizatsiya sharoitida 
boʻshliqlarni aniqlash va bartaraf etishga 
qaratilgan tizimli yondashuv qonun ijodkor-
ligi siyosatining muhim tarkibiy qismi boʻlib 
qolmoqda. 

Jadval
Huquqiy boʻshliqni aniqlashda mahalliy va xorijiy olimlar talqini

№ Muallif Yondashuvning 
mohiyati

Huquqiy boʻshliq talqini Ilmiy ahamiyati

1 V. Lazarev Normativ-
doktrinal 

yondashuv

Huquqdagi boʻshliq – tartibga 
solinishi lozim boʻlgan ijtimoiy 

munosabat mavjud boʻlib, amaldagi 
norma uni qamrab olmagan holat 

(“huquqning sukuti”)

Boʻshliqni aniqlash 
mezonlarini ishlab chiqqan, 

huquq ijodkorligi bilan 
bogʻlagan

2 H. Kelsen Normativ-
iyerarxik 

yondashuv

Boʻshliqlar normativ tizimning ichki 
strukturasida, normativ iyerarxiya 

va “Grundnorm” bilan bogʻliq 
muammo sifatida namoyon boʻladi

Huquqiy boʻshliqlarni huquq 
tizimining mantiqiy tuzilmasi 

orqali tahlil qilgan

3 H. Hart Analitik-huquqiy 
yondashuv

Boʻshliqlar huquq normalarining 
“ochiq tuzilishi” va noaniqligi 

natijasida yuzaga keladi

Talqin va sud amaliyotida 
boʻshliqlarning muqarrarligini 

asoslagan

4 A. Pekzenik Mantiqiy-tahliliy 
yondashuv

Huquqiy boʻshliq – normativ 
oqsash, mantiqiy yetishmovchilik 

shakli

Huquqiy argumentatsiya va 
talqin doirasida boʻshliqlarni 

asoslagan

5 R. Alexy Prinsipial-
normativ 

yondashuv

Boʻshliqlar qoidalar yetishmagan 
hollarda huquq prinsiplari orqali 

toʻldiriladi

Huquq prinsiplari orqali 
boʻshliqlarni bartaraf etish 

konsepsiyasini ishlab chiqqan

6 N. Bobbio Tizimli-
strukturaviy 
yondashuv

Boʻshliqlar huquq tizimining 
strukturaviy muammosi boʻlib, 
kolliziyalar bilan uzviy bogʻliq

Huquq tizimining izchilligi 
va barqarorligi nuqtayi 

nazaridan tahlil

7 Sh. Saydullayev Kompleks milliy 
yondashuv

Huquqiy boʻshliq – huquq ijodkorligi 
va huquqni qoʻllash jarayonida 
yuzaga keladigan obyektiv va 

subyektiv omillar natijasi

Boʻshliqlarni aniqlash, 
baholash va bartaraf etishning 
bosqichli mexanizmini ishlab 

chiqqan

8 N. Saburov Nazariy-taʼrifiy 
yondashuv

Tartibga solinishi zarur boʻlgan 
munosabatlarning qonunchilikda 

toʻliq yoki qisman qamrab 
olinmaganligi

Milliy doktrinada boʻshliq 
tushunchasini aniqlashtirgan

9 M. Abdullayev Normativ-
funksional 
yondashuv

Zarur huquqiy normaning mavjud 
emasligi

Qonunchilikdagi boʻshliqni 
yuridik texnika bilan 

bogʻlagan



12.00.01 – DAVLAT VA HUQUQ NAZARIYASI VA TARIXI. 
HUQUQIY TA’LIMOTLAR TARIXI 

16 2026-YIL 1-SON
VOLUME 6 / ISSUE 1 / 2026

ISSN: 2181-1938YURISPRUDENSIYA

Mazkur fikrlar huquqdagi boʻshliqlar 
masalasi nafaqat nazariy, balki amaliy jihat-
dan ham muammoli ekanligini koʻrsatadi. 
Gap shundaki, huquqdagi boʻshliqlar 
koʻpincha bevosita huquq ijodkorligi jara-
yonida emas, balki huquqni amalga oshi-
rish jarayonida, yaʼni unga rioya qilish, ijro 
etish, undan foydalanish va uni qoʻllash 
jarayonida namoyon boʻladi. Bu, ayniqsa, 
huquqni muhofaza qilish faoliyatida, masa-
lan, odil sudlovni amalga oshirishda yaqqol 
koʻzga tashlanadi.

Biroq qonunchilikdagi boʻshliqlarni 
toʻldirish, undagi kamchiliklarni bartaraf 
etish vakolati, asosan, ushbu qonunni qabul 
qilgan subyektga, yaʼni qonun chiqaruvchi or-
ganga berilgan. Huquqni muhofaza qiluvchi 
organlar, hatto sudlar ham, bunday vakolat-
ga ega emas. Shuning uchun sud tizimi kabi 
muhim huquqni muhofaza qiluvchi organlar 
ham qonunchilikdagi boʻshliqlarni mustaqil 
ravishda toʻldira olmaydi.

Taniqli huquqshunos olimlar V.V.  Laza-
rev, S.V.  Lipen va A.X.  Saidovlar “huquqdagi 
boʻshliqni bartaraf etishning asosiy vositasi –  
bu huquq ijodkorligidir (Lazarev et al., 
2007)”, deb koʻrsatadilar.

Qonun ijodkorligi faoliyatisiz yangi qo-
nun hujjatini qabul qilish yoki amaldagi qo-
nun hujjatlariga undagi boʻshliqni bartaraf 
etish uchun oʻzgartish va qoʻshimchalar kiri-
tish mumkin emas. Qonun ijodkorligi – davlat 
organlari va mansabdor shaxslarning (refe-
rendum orqali butun xalqning) normativ-hu-
quqiy hujjatlarni qabul qilish, oʻzgartirish, 
qoʻshimchalar kiritish va bekor qilish 
boʻyicha faoliyati.

Normativ-huquqiy hujjatni qabul qilish 
zarurati, muayyan huquqiy normani bajar-
maslikka qaratilgan xalq irodasi ijtimoiy ji-
hatdan shakllangan koʻrinadi. Shuning uchun 
ham norma ijodkorligi eʼtibori mavjud ijti-
moiy ehtiyojni huquq “tili”da ifodalashga, uni 
qatʼiy rasmiylashtirishga, huquqiy boʻshliq 
aniqlansa, uni aniq ifodalashga qaratiladi 
(Odilqoriyev, 1995).

Toʻgʻri, huquqiy boʻshliqlarni bartaraf 
etish koʻpincha qonunlarni yangilashni talab 
qiladi. Biroq tez-tez oʻzgaradigan qonunchilik 
huquqiy barqarorlikka putur yetkazadi, iqti-
sodiy munosabatlarda xavfni oshiradi, biznes 
yuritishda prognoz qilinuvchanlikni pasayti-
radi. Bu holat “normativ charchoq” (regula-
tory fatigue) deb ataladi (OECD, 2021). Shu 
sababli, boʻshliqlarni bartaraf etishda muvo-
zanat zarur, yaʼni qonunlar koʻp oʻzgarmasin, 
lekin zaruriy boʻshliqlar ham qoldirilmasin.

Shu munosabat bilan analogiya boʻshliq-
larni hal qilishning asosiy yechimi sifati-
da amaliyotda keng qoʻllaniladi. Xususan,  
R. Dvorkin aytganidek, “qonun boʻsh joylar 
bilan emas, balki tamoyillar bilan toʻldirilgan” 
(Dworkin, 1977). Yaʼni huquq analogiyasi 
bilan, huquq prinsiplari bilan ijtimoiy mu-
nosabatlarni tartibga solish mumkin. Biroq 
eʼtirozlar shu maʼnoda bildirildiki, oʻz navba-
tida atroflicha talqin qilish imkonini berishi 
mumkin. Biroq huquqshunoslar qonunlarni 
jonlantirish va tamoyillarni qoʻllash qobiliya-
tiga ega boʻlganda, bu eng samarali yechim 
deb hisoblanishi mumkin. 

Shu bilan birga, inson huquqlarini chek-
lovchi va analogiya boʻyicha javobgarlik-
ni belgilovchi normalarni qoʻllashga yoʻl 
qoʻyilmaydi. Yaʼni maʼmuriy javobgarlik va 
jinoiy javobgarlik masalalarini koʻrib chi-
qishda analogiyani qoʻllab boʻlmaydi. Zero, 
Jinoyat kodeksi jinoyat huquqining birdan 
bir manbayi boʻlib, unda jinoiy hisoblan-
gan qilmishlarning aniq va qatʼiy roʻyxati 
belgilab berilgan. Kodekslarda koʻrsatilgan 
roʻyxatni kengaytirish yoki qisqartirishga yoʻl 
qoʻyilmaydi. Bunday vakolat faqat qonun chi-
qaruvchi organga beriladi.

Yana bir muhim fikr: baʼzi olimlar 
boʻshliqni faqat salbiy holat deb hisobla-
shadi. Ammo boshqa yondashuvga koʻra, 
boʻshliq huquqiy tizimning tabiiy evolyutsiya-
si uchun zarur boʻlgan “boʻsh joy”dir. Huquq-
ning jamiyatdan orqada qolishi tabiiy. Ama-
liyotda birinchi boʻlib yangi iqtisodiy muno-
sabatlar paydo boʻladi. Shundan keyingina 

ularni tartibga soluvchi qoidalar yaratiladi. 
Shunday qilib, boʻshliq zaiflik belgisi emas, 
balki huquqiy moslashuv mexanizmi hisobla-
nadi. 

Boʻshliqni bartaraf etishga intilish koʻ-
pincha:

– haddan tashqari koʻp normativ-huquqiy 
hujjatlar yaratilishiga;

– qonunchilikning ortiqcha detallashtirili-
shiga;

– huquqiy tizimning “byurokratik shishi-
shi”ga olib keladi.

Bu holat ilmiy adabiyotlarda “overregu-
lation” (ortiqcha tartibga solish) deb ataladi 
(Sunstein, 2013).

Shunday ekan, boʻshliqni toʻldirish va “or-
tiqcha tartibga solish” oʻrtasida juda nozik che-
gara mavjud. Oʻzbekiston qonunchiligida ham 
ayrim sohalar (soliq, bojxona, sanitariya qoida-
lari) shunday holatni boshdan kechirmoqda.

Oʻzbekiston Respublikasida qonun ijod-
korligi siyosatining yoʻnalishlari nafaqat na-
zariy ishlanmalar va tarmoq qonunchiligini 
tahlil qilish orqali, balki oliy davlat organla-
ri, xususan, Prezident nutqlarida ilgari suri-
layotgan tashabbuslar orqali ham namoyon 
boʻladi. Soʻnggi yillarda davlat rahbari tomo-
nidan turli sohalarda yangi qonunlar qabul 
qilish zarurligi qayta-qayta taʼkidlanayotgani 
amaldagi huquq tizimidagi boʻshliqlarni bar-
taraf etishga qaratilgan siyosatning amaliy 
ifodasi sifatida eʼtirof etilishi mumkin.

Jumladan, 2024-yil 18-noyabrda Oliy 
Majlis Qonunchilik palatasining saylovdan 
keyingi birinchi majlisidagi nutqida avariya 
holatidagi uy-joylar oʻrniga zamonaviy koʻp 
qavatli uy-joylar qurish bilan bogʻliq muno-
sabatlarni tartibga solish maqsadida “Reno-
vatsiya toʻgʻrisida”gi qonunni qabul qilish 
zarurligi qayd etilgan edi. Ushbu tashabbus 
amaldagi uy-joy qonunchiligi obyektiv ra-
vishda qamrab ololmaydigan murakkab 
qayta qurish va koʻchirish jarayonlari bilan 
bogʻliq yangi ijtimoiy munosabatlarni huqu-
qiy tartibga solish zarurati ortib borayotga-
nidan dalolat beradi. Bundan tashqari, quri-

lish tashkilotlari va ularga investitsiya kirita-
yotgan fuqarolar oʻrtasida yuzaga kelayotgan 
nizolar fonida fuqarolarning investitsiyalari 
himoya qilinishini kafolatlaydigan alohida 
qonun qabul qilish taklif etilmoqda. Mazkur 
holat fuqarolarning mulkiy manfaatlarini  
yetarlicha himoya qilmaslik sohasida huqu-
qiy boʻshliq mavjudligi va uni bartaraf etish-
ning maxsus huquqiy mexanizmi zarurligi-
dan dalolat beradi.

Ijtimoiy sohada ham huquqiy tartibga so-
lishni kuchaytirish zarurati sezilmoqda. Pre-
zident tibbiy xizmatlar sifati va ajratilayotgan 
mablagʻlar samaradorligini oshirish maqsa-
dida majburiy tibbiy sugʻurta tizimini alohi-
da qonun bilan mustahkamlash vaqti kelga-
nini taʼkidladi. Shuningdek, xususiy maktab 
va bogʻcha qurmoqchi boʻlgan investorlarni 
qoʻllab-quvvatlash, ularning faoliyati uchun 
aniq huquqiy kafolat va imtiyozlar yaratish 
zarurligi qayd etilgan. Ushbu tashabbuslar 
taʼlim va sogʻliqni saqlash sohalarida davlat 
va xususiy sektor oʻrtasidagi munosabatlarni 
tartibga solishda huquqiy boʻshliqlar mavjud-
ligidan dalolat beradi, ular hali toʻliq bartaraf 
etilmagan. 

Raqamli iqtisodiyot va moliya bozorlari-
da esa bozor munosabatlarining yangi insti-
tutlari paydo boʻlayotgan bir vaqtda ularni 
huquqiy jihatdan mustahkamlash ehtiyoji 
keskin sezilmoqda. Moliyaviy texnologiyalar, 
raqamli “market-place”lar, “web-service”lar, 
“bond omborlari” kabi platformalar faoliya-
ti bilan bogʻliq munosabatlar, shuningdek, 
franshizing, kapital bozori va “startap”lar 
sohasidagi huquqiy tartibga solish me-
xanizmlarini yaratish zarurligi alohida 
taʼkidlanmoqda. Bularning barchasi qonun 
ijodkorligi siyosati raqamli va innovatsion 
iqtisodiy munosabatlarning tezkor rivojlani-
shiga mos ravishda modernizatsiya qilinishi 
kerakligini koʻrsatadi.

Shu bilan birga, sunʼiy intellektdan foy-
dalanish natijasida yuzaga keladigan ijtimoiy 
va iqtisodiy munosabatlarni tartibga solish-
ning huquqiy asoslarini ishlab chiqish masa-

lasi ham kun tartibida turibdi. Ushbu sohada 
maxsus huquqiy mexanizmlarning mavjud 
emasligi shaxsga doir maʼlumotlarni himoya 
qilish, intellektual mulk, javobgarlik va al-
goritmik xolislik bilan bogʻliq masalalarda 
huquqiy noaniqliklarni keltirib chiqarishi 
mumkin. Shuningdek, elektr energiyasi bo-
zorida onlayn ulgurji savdo maydonini ish-
ga tushirish rejalari iqtisodiy barqarorlikni 
taʼminlashga qaratilgan boʻlsa-da, ushbu so-
hada bozor mexanizmlarining huquqiy asos-
larini tezkorlik bilan yaratish talab etiladi 
(Mirziyoyev, 2024).

Koʻrib turganimizdek, Prezident nutqla-
rida ilgari surilayotgan mazkur tashabbuslar 
nafaqat muayyan sohalarda yangi qonunlar 
qabul qilish, balki jamiyatda yuzaga kela-
yotgan yangi ijtimoiy munosabatlarni, jum-
ladan, raqamli va innovatsion sohalardagi 
munosabatlarni oʻz vaqtida huquqiy tartib-
ga solish orqali huquqiy boʻshliqlarni tizim-
li ravishda bartaraf etish zarurligini yaqqol 
koʻrsatmoqda.

Shuningdek, yana bir qancha huquqdagi 
boʻshliqlarga amaliy misollar keltiramiz:

Birinchidan, fuqarolarning ismidan foy-
dalanish sohasida amaldagi fuqarolik qonun-
chiligi aniq va tizimli normalarni oʻz ichiga ol-
maydi. Ismdan foydalanish uchun shaxsning 
roziligi talab etilishi faqat umumiy qoidalar-
dan anglashiladi, bu esa huquqni qoʻllashda 
noaniqlik va turlicha talqinlarga sabab 
boʻladi.

Ikkinchidan, fuqaroning tasviriga boʻlgan 
huquqi ham hozirgi Fuqarolik kodeksida 
yetarli darajada tartibga solinmagan boʻlib, 
amaldagi norma na tasvir tushunchasini, 
na tasvirdan roziliksiz foydalanish mumkin 
boʻlgan holatlarni aniq belgilaydi. Natijada 
fuqarolarning shaxsiy nomulkiy huquqlarini 
himoya qilishda huquqiy boʻshliq vujudga ke-
ladi.

Uchinchidan, Oʻzbekiston Respublikasi 
Konstitutsiyasida har kimning shaxsiy hayoti-
ga aralashishdan himoyalanish huquqi eʼtirof 
etilgan boʻlsa-da, amaldagi fuqarolik qonun-

chiligida bu huquqni amaliy himoya qilish-
ning aniq mexanizmlari yetarlicha ishlab chi-
qilmagan. Buning natijasida Konstitutsiyada 
mustahkamlangan shaxsiy hayot daxlsizligi bi-
lan Fuqarolik kodeksidagi normalar oʻrtasida 
maʼlum huquqiy boʻshliq vujudga kelgan.

Toʻrtinchidan, shaxsiy maʼlumotlar hi-
moyasi va raqamli maxfiylik sohasida ham 
Oʻzbekiston qonunchiligida qator boʻshliqlar 
mavjud. “Shaxsga doir maʼlumotlar 
toʻgʻrisida”gi Qonun shaxsiy maʼlumotlar bi-
lan bogʻliq umumiy munosabatlarni tartibga 
solsa-da, zamonaviy raqamli muhitda yuzaga 
kelayotgan xavflarni – sunʼiy intellekt tizim-
lari, katta hajmdagi maʼlumotlar bazalari, on-
layn kuzatuv va profilizatsiya kabi hodisalar-
ni kompleks qamrab olmaydi. 

Shuningdek, maʼlumotlar himoyasi boʻ-
yicha mustaqil nazorat organining yoʻqligi, 
fuqarolarning raqamli savodxonligi pastli-
gi amaldagi normalarning toʻliq ishlamasli-
giga olib kelmoqda. Bu holatlar huquqdagi 
boʻshliqlar nafaqat klassik fuqarolik-huquqiy 
institutlarda, balki yangi raqamli munosabat-
lar sohasida ham tizimli yondashuvni talab 
etayotganini koʻrsatadi.

Xulosa
Olib borilgan tadqiqot natijalari shuni 

koʻrsatadiki, huquqiy boʻshliqlar zamonaviy 
huquqiy tizimlarning rivojlanish jarayonida 
muqarrar ravishda yuzaga keladigan, murak-
kab va koʻp qirrali hodisa hisoblanadi. Hu-
quqiy boʻshliq fenomeni faqat normativ-hu-
quqiy hujjatlarda alohida qoidaning yoʻqligi 
bilan cheklanmay, balki huquq tizimining iz-
chilligi, huquqni qoʻllash amaliyotining bar-
qarorligi va fuqarolarning huquq va erkinlik-
larini samarali himoya qilish darajasi bilan 
bevosita bogʻliqdir.

Tadqiqot davomida huquqiy boʻshliqlar, 
bir tomondan, jamiyatda vujudga kelayotgan 
yangi ijtimoiy munosabatlarning huquqqa 
nisbatan ilgarilab ketishi natijasida, ikkinchi 
tomondan, huquq ijodkorligi jarayonidagi 
meʼyoriy-texnik kamchiliklar, huquqiy prog-
noz va monitoring mexanizmlarining yetarli 

darajada ishlab chiqilmaganligi natijasida vu-
judga kelayotganligi aniqlandi. Xususan, fuqa-
rolik-huquqiy munosabatlar sohasida shaxsiy 
nomulkiy huquqlar, shaxsiy hayot daxlsizli-
gi, tasvir va shaxsiy maʼlumotlarni himoya 
qilish bilan bogʻliq munosabatlarda huqu-
qiy boʻshliqlar amaliyotda koʻproq namoyon 
boʻlmoqda.

Milliy va xorijiy huquqshunos olimlar qa-
rashlarining qiyosiy tahlili shuni koʻrsatadiki, 
huquqiy boʻshliq fenomeniga yagona yon-
dashuv mavjud emas. Xorijiy doktrinada hu-
quqiy boʻshliqlar koʻproq huquq tizimining 
normativ va tarkibiy muammosi sifatida tal-
qin qilinsa, milliy qonunchilikda, xususan, 
Sh.A. Saydullayevning tadqiqotlarida, huqu-
qiy boʻshliqlar huquq ijodkorligi va huquqni 
qoʻllash jarayonida yuzaga keladigan obyek-
tiv va subyektiv omillar bilan uzviy bogʻliq 
bo‘lgan murakkab hodisa sifatida asoslantiril-
gan. Ushbu yondashuv Oʻzbekiston fuqarolik 
qonunchiligidagi mavjud boʻshliqlarni aniq-
lash va  bartaraf etishda uslubiy ustuvorlikka 
ega.

Oʻtkazilgan tadqiqot natijalari shuni 
koʻrsatadiki, huquqiy boʻshliqlar nafaqat na-
zariy, balki oʻziga xos amaliy muammo boʻlib, 
fuqarolik qonun hujjatlarini qoʻllash amaliyo-
tida huquqiy noaniqliklar, turlicha talqinlar 
va fuqarolar huquqlarining samarasiz himo-
yasiga olib keladi. Shuning uchun huquqiy 
boʻshliqlarni bartaraf etish masalasi faqat 
deklarativ xulosalar bilan cheklanib qolmas-
dan, balki muayyan huquqiy va institutsional 
chora-tadbirlar orqali hal etilishi lozim.

Tadqiqot natijalari asosida huquqiy 
boʻshliqlarni bartaraf etish boʻyicha quyidagi 
aniq tavsiyalar ilgari suriladi:

Birinchidan, fuqarolik qonunchiligidagi 
huquqiy boʻshliqlarni tizimli ravishda aniq-
lash uchun doimiy huquqiy monitoring va di-
agnostika mexanizmini joriy etish zarur. Shu 
bilan birga, Fuqarolik kodeksi normalarini 
qoʻllash amaliyoti, sud qarorlari va huquq-
ni qoʻllashda yuzaga keladigan muammolar 
muntazam tahlil qilib borilishi lozim.

Ikkinchidan, fuqarolik qonunchiligida 
shaxsiy nomulkiy huquqlarga oid norma-
larni alohida konseptual blok sifatida reko-
difikatsiya qilish maqsadga muvofiq. Xusu-
san, fuqaroning ismi, tasviri, shaxsiy hayoti 
daxlsizligi va shaxsiy maʼlumotlarini himoya 
qilishga oid normalar bir tizimga solinishi 
huquqiy boʻshliqlarni qisqartirishga xizmat 
qiladi.

Uchinchidan, qonun loyihalarini ishlab 
chiqish jarayonida huquqiy boʻshliqlarni 
oldindan aniqlashga qaratilgan “huquqiy 
boʻshliqlar ekspertizasi” institutini joriy etish 
tavsiya etiladi. Bunday ekspertiza qonun lo-
yihasining mavjud huquqiy boʻshliqni qan-
day boʻshliqni toʻldirishi yoki aksincha, yangi 
boʻshliqlarni keltirib chiqarish ehtimolini ba-
holashga qaratilgan boʻlishi lozim.

Toʻrtinchidan, huquqiy boʻshliqlarni bar-
taraf etishda yuridik analogiyalar va yuridik 
prinsiplardan foydalanish imkoniyatini saq-
lab qolgan holda, inson huquqlarini chek-
laydigan yoki yuridik javobgarlikni belgi-
laydigan normalarga analogiyalarni qoʻllash 
qatʼiyan taqiqlanishi qonunchilik darajasida 
aniq belgilab qoʻyilishi lozim.

Beshinchidan, huquqiy boʻshliqlarni bar-
taraf etishda sud amaliyotining rolini ino-
batga olish zarur, biroq sudlar tomonidan 
huquqiy boʻshliqlarni toʻldirish vaqtinchalik 
ekanligini, ularni toʻliq bartaraf etish vako-
lati qonun chiqaruvchi hokimiyatga tegishli 
ekanligini institutsional jihatdan mustahkam-
lanishi lozim.

Oltinchidan, raqamli munosabatlar, shax-
siy maʼlumotlar, sunʼiy intellekt va platfor-
ma iqtisodiyoti sohalarida yuzaga keladigan 
huquqiy boʻshliqlarni bartaraf etish uchun  
“framework” (asos) qonunchilik modelidan 
foydalanish maqsadga muvofiq. Bu esa huqu-
qiy tartibga solishda ortiqcha detallashtirish-
ning oldini olishga xizmat qiladi.

Xulosa qilib aytganda, huquqiy boʻshliq-
larni bartaraf etish nafaqat yangi normalar-
ni qabul qilish, balki huquqiy tartibga solish, 
yuridik texnika va institutsional mexanizm-

lar sifatini takomillashtirish orqali amal-
ga oshirilishi lozim. Ushbu tavsiyalarning 
amalga oshirilishi Oʻzbekiston fuqarolik qo-
nunchiligining izchilligi va barqarorligini 

taʼminlashga, huquqni qoʻllash amaliyotidagi 
noaniqliklarni kamaytirishga, fuqarolar hu-
quqlarini samarali himoya qilishga xizmat qi-
ladi.

